
id est:
Impp. Theodosius et Valentinianus AA. 

Antiocho magnificentissimo praefecto et consuli. Pateant magni dei 
templa timentibus: non enim sacra altaria sola et oratorium templi, 
quod quadripertito parietum saeptu cinctum est, ad tuitionem 
confugientium sancimus esse proposita, sed et si quid ultra hoc 
extat usque ad extremas fores ecclesiae, confugientibus aram salutis 
esse praecipimus, ut quod inter templum, quod praedicto modo 
circumsaepiri iussimus, et primas fores ecclesiae post loca publica 
interiaceat, sive in domibus sive in hortulis sive in atriis sive in balneis 
sive in porticibus consistat, ingressos confugas (interioris) templi 
vice tueatur: neu quisquam his sacrilegas manus immittat, ne qui hoc 
ausus sit, cum se ipsum in discrimine videat, et ipse ad expetendam 
opem confugiat. 
1 ¶ Hanc nutem spatii latitudinem ideo indulsimus, ne cui confugarum 
in dei templo vel in sacris altaribus manere vel vesci vel dormire 
vel pernoctare liceat: clericis religionis gratia hoc vetantibus, 
confugis pietatis causa id servantibus. 
1a ¶ Arma quoque in ferro vel in quavis teli specie confugas minime 
tenere vel adferre in ecclesias praecipimus: quae ut reliqua non modo 
a sacris templis et altaribus, sed etiam a domibus cellulis hortulis 
balneis atriis porticibus prohibemus. 
2 ¶ Proinde ii, qui sine armis ad sacram dei domum et sacrum altare 
usquam gentium sive in hac urbe confugiunt, quominus dormiant 
in templo vel altari vel cibum capiant, absque ulla iniuria prohiberi 
convenit a clericis, qui spatia in ecclesiasticis saeptis eorum tuitioni 
et securitati definita demonstrent ac doceant capitalem poenam 
in eos propositam esse, qui temere locis illis appropinquent, quibus 
si confuga non obtemperat, humanitati religio praeferenda est et 
a sacris ad praefatos locos temeritas removenda. 
3 ¶ Eos vero, qui cum armis sacras ecclesias occupant, ne hoc faciant, 
praemonemus, quod si in quovis ecclesiae loco sive infra templum 
sive circa templum sive etiam extra hoc sint, statim eos, ut arma deponant, 
auctoritate episcopi a solis clericis severius conveniri praecipimus, 



data eis fiducia et iuramento, quod religione magis quam armorum 
praesidio muniantur.  
4 ¶ Sin autem ecclesiastica voce moniti post tot tantasque denuntiationes 
arma non deponant, placata religione et a nostra serenitate et 
ab episcopis excusatione deo reddita armatis intromissis abstrahentur 
et omnibus casibus subdantur. 
5 ¶ Sed neque absque sententia vel iussione episcopi et nostra iudicumque 
qui in hac urbe vel ubicumque sunt armatum ab ecclesiis oportet abstrahi, 
ne, si multis passim talis licentia adversus mi-, seros detur, confusio 
ac perturbatio ea ex re oriatur.


